
Hitzordua bihar izango da Vital Fundazioa Kulturunean

Doka boskotea  etorriko da Vital Fundazioaren Astearte Musikaletara,  Europaren erdialdeko sentsibilitatean zehar bidaiatzeko     

• Kontzertua Musikene, Euskal Herriko Goi Mailako Musika Ikastegiarekin egindako lankidetzaren emaitza da, eta Schubert, Klein eta Dvoraken obrez osatutako errepertorioa eskainiko du    

Vitoria-Gasteiz, 2026ko otsailak 2.- Vital Fundazioaren Astearte Musikalek beste kontzertu bat dakarte bihar, Euskal Herriko Goi Mailako Musika Ikastegiarekin duten lankidetzaren eskutik. Oraingo honetan, Doka boskotea izango da Musikeneren ordezkaria, Gabriel Loidi pedagogo eta musikariaren babespean 2025ean jaiotako hari formazioa. Josep Alborchek eta Diego Melerok (biolinak), Adela Casasek (biola), Mariia Slaschevak (biolontxeloa) eta Iñaki Perisek (kontrabaxua) osatzen dute taldea eta ganberako errepertorioarekiko interes sakona dute guztiek. Errezitaldia 19:30ean hasiko da Vital Fundazioa Kulturunean (Bakea kalea 5, Dendarabako 1. solairua), eta Schubert, Klein eta Dvoraken lanak eskainiko dituzte.  

Programa 
Franz Schubert (1797-1828)
Quartettsatz Do minorrean, D.703

Gideon Klein (1919-1945) 
Partita für Streicher 
I. Allegro spiccatto
II. Lento
III. Molto Vivace

Antonín Dvořák (1841-1904)
2. Kintetoa Sol Maiorrean op.77
I. Allegro con fuoco
II. Scherzo. Allegro Vivace
III. Poco andante
IV. Finale. Allegro assai

Astearte Musikaletako hitzordu honetarako aukeratutako programa honek bidaia liluragarria proposatzen du Europaren erdialdeko sentsibilitatean zehar, Schuberten lirismo dramatikoa, Kleinen erresistentzia sortzailea eta Dvořáken soinu osotasuna uztartuz. Introspekzioa, tragedia historikoa eta naturaren ospakizuna ezin hobeto orekatzen dituen hautaketa da.

Franz Schuberten Quartettsatz Do minorrean lanetik hasiko da kontzertua. 1820an idatzia, mugimendu horrek musikagilearen ganbera-generoko heldutasuna adierazten du. Do minorrean dagoen tonalitateak — Beethovenen Bosgarren Sinfoniaren bera — premiazko eta asaldurazko giroan murgilduko gaitu. Hasierako tremoloak tentsio ia elektrikoa sortzen du, eta edertasun melodiko urratzailea duen bigarren gaiak baino ez du arinduko tentsio hori. Schubertiar ‘Sturm und Drang’ delakoa pertsonifikatzen duen obra da: argiaren eta modulazio bakoitzean zelatan dagoela dirudien iluntasunaren arteko borroka etengabea.

Kontrastea Gideon Kleinen eta bere Partita für Streicher-en eskutik dator. Lan hori giza izpirituaren indarraren testigantza hunkigarria da, 1944an konposatu baitzen Terezíngo kontzentrazio-esparruan, egilea Auschwitzera (han erail zuten) eraman baino pixka bat lehenago. Gorabeherak gorabehera, Kleinen musikari bizi-energia harrigarria dario, argi-txinparta ilunpetan. Allegro spiccattok teknika erritmiko ebakitzailea erakusten du, txekiar folklorearen eta neoklasizismoaren eragin argiak ditu-eta. Lento zentrala obraren bihotz emozionala da, Moraviaren abesti herrikoi batean oinarritutako meditazio sakona, partekatutako aiene baten soinua. Amaierako Molto Vivacek ia dantzagarria den bultzada erritmikoa berreskuratzen du, amildegian ere sorkuntza artistikoa erabateko askatasunaren ekintza izan daitekeela erakusteko.

Programa ixteko, Antonín Dvořáken 2. Kintetoa Sol Maiorrean op.77 lanak multzoaren sonoritatea igoarazten du kontrabaxuaren gehikuntzari esker. Pieza hori, bere freskotasunagatik eta originaltasunagatik saritua bere garaian, bohemiar koloreko leherketa bat da. Allegro con fuocok elkarrizketa bizia ezartzen du musika-tresnen artean, eta Scherzok, berriz, bere erritmo sinkopatuen eta landa-giroaren bidez erakartzen gaitu. Poco andantek gaueko unerik lirikoenetakoa eskainiko du, lasaitasun goreneko otoitz pastorala. Azkenik, Allegro assaik baikortasun kutsakorraren eta distira teknikoaren eskutik itxiko du gaua, Dvořáken maisutasuna berretsiz, ganbera musika hedakor eta ia sinfoniko bihurtzeko.

Sarrerak 8 euroan eros daitezke Vital Fundazioaren egoitzan (Kordoi Etxea, Aiztogile kalea, 24), astelehenetik ostegunera 8:30etik 14:00etara eta 16:30etik 19:00etara, eta ostiraletan goizez baino ez; www.fundacionvital.eus webgunearen bidez; edo aretoko leihatilan, emanaldia hasi baino ordubete lehenagotik, sarrerarik eskuragarri balego.

